
1492-X-12.— Inka Gorenak eman-

dako arauera, Guantemok kapitainak 
eta bere hiru ontziek, India aldera 
Ekialdetik abiaturik, Europa aurkitu. 
Europaren «Idorokundea» hasi da. 

1492-1592— «Idorokundea» sa-
kontzekotan, berrehun bat espedizio 
buruturik. Urre eta perla ugari barba-
roen tenploetan; behar bezala, eta 
«Zibilizazioa salbatzeko», Cuzco-ra 
eramanak. Dena dela, urre ugariaren 
berria berehala zabaldu da Amerika 
osoan; eta espedizio salbatzaileak, 
apaizak eta guzti, ugaldu egin dira. 

1692 — Lehenengo balantzeak egi-
teko unea. Lisboa, Madrid, Londres, 
Paris, erraustuak. Erroma ere, ze-
hazki miatu eta hustu ondoren, errea; 
zeren-eta idolatrek joera handia bai-
tzuten bertara joateko. Hori dela-ta, 
1910 arte Europako «indioei» bisita-
tzea debekaturik egon da. Ongi 
egina, jakina; Erroreak ez baitu 
inolak eskubiderik. 

1792. — Dena normalizaturik 
Ekialdeko Indietan. Tirabira tamal-
garri eta luze batzuren ondoren, eta 
Inkaren aholkuaren arauera, zatiketa 
hau legeztatu da: Danubiotik Iparral-
dera, ketxuaz mintzo diren salbatzai-
leak; Danubiotik Hegoaldera, zapo-
tekoz ari diren herriak. Britainia Na-
gusian eta Irlandan, maputxetarrak. 
Eta Iparraldeko lurraldeetan, mayata-
rrak. Bakea lortzeak 50 bat milioi 
pertsonaren hilketa ekarri duelarik, 
orain kolono salbatzaileen artean 
agertu dira kalapitak, Cuzco-rekiko 
loturak hautsi nahi dituztela-ta. 

1892.— Zatiketa berria normalduta 
dago. Europako indioak isilik eta 
pozik bizi dira. Eskandinavian eta 
Suitzan beren ildoei eusten diete. 

1989.— Cuzco-ren gidaritzapean, 
Europaren «Idorokundea» ospatuko 
da Amerika osoan. Amerikar ustel 
batzu bakarrik ageri dira, han-he-
menka, ospakizunen kontra. Normala 
da: labezomorroak dira, eta datorren 
oturuntzaren usainean, harrotu egin 
dira. Gora Europa amerikarra! 
Hauek ere zapalduko ditugu. Noski! 

